
Despentes puta, Despentes proletarioa, Despentes punka, heteroaraudiaren bazterbideetatik abiatu, eta haren muinera heltzen da. Patriarkatu kapitalistaren kanpoko zirkulu marjinaletan dabilelarik, zirimola estutuz-estutuz joan, eta hara non begi-begiraino iristen den: XIX. mendean politikoki inposatzen diren genero-ereduen kontrako piztia da King Kong, generoen aurreko kaosa. Ez alferrik, feminitatea hipokrisia hutsa da Despentesentzat, otzan zuria izateko artea, emakumeen neurrira eginiko presondegi bat, eta neurriz kanpoko emakume munstroak sortzen ditu, behar ez bezalakoak, beti zerbaitegi: santuegiak edo putegiak, lodiegiak edo argalegiak, ergelegiak edo argiegiak... horiexek feminitatearen -egiak.

Argitalpen honek Gipuzkoako Foru Aldundiko Berdintasunerako Zuzendaritzaren eta Hizkuntza Berdintasunerako Zuzendaritzaren laguntza jaso du.

Eragotzita dago, legeak ezarritako salbuespenetan izan ezik, obra honen edozein berregintza, komunikazio publiko edo moldaketa, aurrez jabetza intelektualaren titularren baimena eskuratzen ez bada. Eskubide horien urraketa jabetza intelektualaren aurkako delitutzat har daiteke (Kode Penaleko 270 eta hurrengo artikuluak). CEDRO erakundeak (www.cedro.org) babesten ditu aipatu eskubide horiek.

Ipurtzurien kontrakarrean

Christine de Pizanek 1405ean idatzi zuen Damen Hiria, Parisen, eta lan horixe da emakume batek tradizioaren (beraz, tradizio maskulino eta misoginoaren) kontra idatziriko lehen liburuetako bat, genero-kontzientziaren aitzindaria. Luzea da, inondik ere, kontra-tradizio horren haria, eta indar berezia du Frantzian: Olympe de Gouges, Flora Tristan, Simone de Beauvoir, Monique Wittig... Pentsa liteke iraultza burgesari zor zaiola erantzun-katearen azken mutur hori, baina ez da, ordea, hari esker sortua, baizik eta haren kontrakarrean: Gizonaren eta (Gizonezko) Herritarraren Eskubideen Adierazpena atera baitzen handik, ez besterenik, eta, azken beltzean, Olympe de Gougesi lepoa neurtu baitzioten gillotinaz, gizonen monopolioari aurre egiteagatik eta, eskubideak unibertsalizatzeko pauso bat emanez, Emakumearen eta (Emakumezko) Herritarraren Eskubideen Adierazpena ere onartzea nahi izateagatik. Iraultza, emakumeentzat, irauntza izan zen: Besteak Beste iraun zuen.

Virginie Despentes idazle eta zinemagilea dugu Frantziako burgesiari kontrako eztarritik joaniko azken feministetako bat. King Kong teoria da euskaratu zaion lehenbiziko liburua, 2006. urtean argitaratua, Frantziako Estatu Kontseiluak Baise-moi filma zentsuratu eta debekatu eta sei urtera. Despentesek, Coralie Trinh Thi aktore pornoarekin batera zuzenduriko film horretan, irudietara eraman zituen izen bereko bere eleberria eta hango gaiak: bortxaketa, prostituzioa eta, batez ere, bortizkeriara joz erantzuten duten emakumeak; hori guztia, puta eta bortxatua izaniko zuzendari batek kontatua. Gehiegiegi Frantziako Iraultzaren ondorengo ipurtzurientzat. Ikuspegiaren eta kontakizunaren monopolioa ere bai baitute, eskubideena eta bortxarena ez ezik.

Ez da harritzekoa, beraz, Despentesek alde batera uztea Virginia Woolfek amorruz idaztearen kontra esaniko guztia, eta King Kong teoria-n lehen pertsonan eta amorru gorriz salatzea emakumeak isilarazteko eta bezatzeko erabiltzen diren mekanismo askotarikoak, bere larruan probatuak baititu, gordin-gordin.

Eta gordina da ohiz kanpoko saiakera autobiografiko hau ere: ez apaingarririk, ez samurbiderik, baizik xuxen akademikoa izan beharrik ez duen estilo kaletar zuzeneko bat, punken gerrikoak bezain eztenez betea. Mendeetako gerra baten bortizkeriaz ari baita, lubakietatik, gerra horretan galduan ateratzen diren guztientzat, garailearen esanetara egokitu gabeentzat, zibilizazioaren aparretatik King Kong bezain aparte daudenentzat.

Beldurrez isildu behar izatearen kontra hitz egiten du Despentesek, beldur barik eta beldurraren kontra hitz egin eta bizi beharraz, jakinik ere libertatea ordainarazi egiten dela baina merezi duela hala ere, eta, fikziokoa ez duen lehenbiziko lan honetan, berriro dakarzkigu, besteak beste, isildu beharreko tabu zantar horiek: bortxaketa, prostituzioa, pornoa; hain zuzen, gorputzak eta boterea gurutzatzen diren hiru isileremu. Bortxaketaren kultura kontzeptua aditu eta ulertu ezinik geratzen denak King Kong teoria irakurri baino ez dauka: horra hor garbi eta zikin aditzera emana, esaterako, bortxaketa zergatik den hain maiz ustezkoa komunikabideetan; zergatik bortxatzen dituzten gizon zintzoek emakume gaiztoak nonahiko sanferminetan... Azken batean, Despentesek agerian uzten du bortxaketa ustez bakarrik dela delitua sistemaren logikan. Bortxaketaz hitz egiteak generoaz, maskulinitate hegemonikoaz eta, jakina, patriarkatuaz hitz egitea dakar, baina ez da komeni etxearen zimentarriak eta zutabeak begi-bistan uztea; horregatik, hobe isilik, traumatizaturik, estigmatizaturik. Bortxatuaren traumak, aldiz, ustezkoa ez baizik bene-benetakoa izan behar du, eta horregatik dago hain ederki landua orotariko fikzio-lanetan, psikoanalisia barne; dispositibo kulturala arrunt zehatza da. Bortxaketak eta, ondoz ondo, feminizidioak: horra patriarkatuaren kontrol-sistema, azken muturreraino eramana. Batzuetan, baita legez ere: AEBetan, biktima haurdun uzten duten bortxatzaileek haurraren gaineko eskubideak dituzte 31 estatutan.

Eta legez zer tratamendu eman prostituzioari: horixe mugimendu feministak aspaldian izan duen eztabaidarik garratz eta bihurrienetako bat. Despentesek ez du ahoan bilorik, eta bere esperientziaren argi-ilunetan bermaturik ari da: prostitutak dira burges ipurtzuriak hunkitzen dituen proletariatu bakarra, hainbesteraino non, etxeko kaiolatik epai moralak eginez, prostituzioaren inguruko despotismo ilustratua egiten baitute: hobe ez legeztatzea, hobe ez onartzea inolako kontraturik eta babesik, langile-eskubiderik gabeko proletariatua izaten segi dezaten; bestela, agerian geratuko da ezkontza burgesa dela prostituzio-modurik hipokritena eta merkeena. Despentesek, nolanahi ere, manikeismorik eta sinplekeriarik gabe azaltzen dizkigu bere eta besteren esperientziak, aurkia eta ifrentzua. Baina puten barrikadan, beti.

Despentes puta, Despentes proletarioa, Despentes punka, heteroaraudiaren bazterbideetatik abiatu, eta haren muinera heltzen da. Patriarkatu kapitalistaren kanpoko zirkulu marjinaletan dabilelarik, zirimola estutuz-estutuz joan, eta hara non begi-begiraino iristen den: XIX. mendean politikoki inposatzen diren genero-ereduen kontrako piztia da King Kong, generoen aurreko kaosa. Ez alferrik, feminitatea hipokrisia hutsa da Despentesentzat, otzan zuria izateko artea, emakumeen neurrira eginiko presondegi bat, eta neurriz kanpoko emakume munstroak sortzen ditu, behar ez bezalakoak, beti zerbaitegi: santuegiak edo putegiak, lodiegiak edo argalegiak, ergelegiak edo argiegiak... horiexek feminitatearen -egiak. Emakumea bera da piztia burgesentzat, eta horregatik geratzen da Gizonaren Eskubideen Adierazpenetik kanpo, baita hari espezifikoki dagokion guztia ere, hala nola abortua.

Nola ez, gizonez eta maskulinitate hegemonikoaz ere mintzo da Despentes, eta haren mistikaz: gizonen bulkada bortitza geldiezina bide da, naturalezaz. Gizon Hegemonikoaren Eskubideak bezalaxe. Iraultza burgesa leiala baitzaio bere buruari, azken muturreraino, hezur-haragietaraino: Dominique Strauss-Khanen Fundamentalismo Monetario Internazionala vs Nafissatou Diallo emakume pobre immigrantea, New Yorkeko luxuzko hotel bateko gelan.

Ba, norberarena ez den gela horretatik ihes egiteko, Despentesek gizon portatzea proposatzen die emakumeei, rolen programazioa itzulipurdikatzea, generoak borrokatzea eta porrokatzea. Christine de Pizanek ere, Behe Erdi Aroko aitzindari hark, aita eta senarra hil zitzaizkionean, gizon-bizimodua egitea aukeratu zuen, rol maskulino bat harturik, eta horrexek eman zion askatasuna idazten hasi eta lumaz bizibidea atera zuen lehenbiziko emakumea izateko.

Hemen duzu Despentesen King Kong. Zurearen bila dabil.

Irene Arrarats Lizeaga

Karen Bach-i,
Raffaëla Anderson-i eta Coralie Trinch Thi-ri.


NESKA GAIZTO ARMATUAK

Itsusien baitatik idazten dut, itsusientzat, atsoentzat, mari-mutilentzat, frigidoentzat, larrutan gaizki jotakoentzat, larrutarako inork nahi ez dituenentzat, histerikoentzat, akastunentzat, neska txintxoaren azoka handitik baztertutako emakume guztientzat. Eta hortik hasiko naiz den-dena argi egon dadin: ez dut barkamenik eskatzen ezertxorengatik, ez nator kexaka. Ez nuke neure lekua aldatuko inoren lekuaren truke, Virginie Despentes izatea kontu interesgarriagoa iruditzen zaidalako beste ezer baino.

Zoragarria iruditzen zait seduzitzea gustuko duten emakumeak egotea, seduzitzen dakitenak, eta beste batzuk, ezkontzen dakitenak; emakume batzuek sexu-usaina izatea eta beste batzuek eskola-umeen meriendarako bizkotxoarena. Zoragarria, emakume batzuk hagitz goxoak izatea, eta beste batzuk beren feminitatearekin pozarren ibiltzea; emakume gazteak egotea, eder-ederrak, eta beste batzuk pinpirinak izatea, eta distiraz beteak. Asko pozten naiz, benetan, gauzak dauden horretan komeni zaizkien emakume horiengatik guztiengatik. Ironia izpirik gabe diot. Kontua da, garbi esatearren, ni ez naizela haietako bat. Ziur asko ez nuke idatziko idazten dudana ederra banintz, topatzen ditudan gizon guztien jarrera aldarazteko bezain ederra banintz. Feminitatearen behargin xume bat naizen aldetik hitz egiten dut, hortik mintzatu naiz iraganean eta hortik hasiko naiz berriro gaur. Langabezian nengoenean ez nuen inolako lotsarik sentitzen baztertu bat izateagatik, sumindura besterik ez. Gauza bera gertatzen zait emakume gisa: ez dut lotsa izpirik ere sentitzen sekulako emakume-puska ez naizelako. Amorru bizian nago, ordea, gizonentzat interes gutxiko neska naizen aldetik, etengabe ulertarazi nahi didatelako ez nukeela ezta hemen egon beharko ere. Beti existitu gara. Nahiz eta gure aipamenik ez agertu gizonezkoen eleberrietan, haietan ohera eraman nahiko lituzketen emakumeak baizik ez dituzte-eta irudikatzen. Beti existitu gara, eta ez dugu inoiz hitz egin. Are gaur egun ere, emakumeek eleberri asko argitaratzen dituzten honetan, gutxitan aurkitzen ditugu itxura desatsegineko edo eskaseko pertsonaia femeninoak, gizonak maitatzeko edo maitatuak izateko ezgauza direnak. Aitzitik, egungo literaturako heroi emeek gizonak maite dituzte, aise aurkitzen dituzte, bi kapitulutan oheratzen dira haiekin, lau lerrotan isurtzen dira eta den-denek dute sexua gustuko. Feminitatearen galtzailearen figura ez zait bakarrik maitagarria egiten, ezinbestekoa ere egiten zait. Galtzaile sozialaren, ekonomikoaren edo politikoaren figura bezalaxe. Nahiago ditut arrakasta ez dutenak, soilik eta sinpleki neuk ere ez dudalako arrakasta handirik. Eta, oro har, umorea eta sormena gure aldean daudelako gehienbat. Harrotzen ibiltzeko aukera emango ligukeen hori ez daukagunean, sortzaileagoak gara maiz. Ni, neska gisa, areago naiz King Kong, Kate Moss baino. Gizonek emaztetzat hartzen ez dituzten emakume klase horietakoa naiz, zeinarekin ez duten seme-alabarik izaten; bata dela edo bestea dela, beti neurrigabea den emakume horren baitatik hitz egiten dut: oldarkorregia, zaratatsuegia, lodiegia, basatiegia, ile-latzegia, mari-mutilegia, halakoa omen naiz beti. Nire tasun maskulinoei esker naiz ni, halere, gizarte arazoak dituen pertsona soil bat baino zeozer gehiago. Nire bizitzan maite dudan guztia, salbatu nauen guztia, nire gizontasunari zor diot. Beraz, hemendik idazten dut, gizonen arreta erakartzeko, gizonen desira asetzeko eta itzalpean goxo egoteko ezgauza den emakumea naizen aldetik. Hemendik idazten dut, seduktorea izan gabe ere handinahia den emakumea naizen aldetik, liluratua nagoela nik neuk irabazten dudan diruarekin; liluratua, ekiteko eta ukatzeko boterearekin, eta liluratuagoa kalez kale ibiltzearekin etxezuloan gelditzearekin baino; gauzak neurez bizitzeko irrikan nago beti, ahalmenik ez dudalako asebeterik gelditzeko besteek kontatuko didatena entzute hutsarekin. Ez zait piperrik ere interesatzen buztana tentearaztea amets eginarazten ez didaten gizonei. Ez zait inoiz agerikoa iruditu neska seduktoreek hain ongi pasatzen dutenik. Itsusi sentitu naiz beti, onartu egin dut eta hainbat hobe, zeren horri esker ez dut bukatu kaka-bizitza bat bizitzen ezer zirraragarririk erakutsiko ez zidaketen gizaseme atseginen ondoan. Pozik nago neure buruarekin, naizen bezalakoa izanik, desiratzaileagoa desiratua bainoago. Hemendik idazten dut, beraz, nire aldean ditudala azokako hondakinak, okerrak, ilea arras moztua daramatenak, janzten ez dakitenak, kiratsa botatzeko beldur direnak, hortz-ustelak, moldatzen ez dakitenak, gizonen oparirik jasotzen ez dutenak, txorta egin nahiko liekeen nornahirekin joko luketenak, urdanga zikinak, putaxkak, alu-idorrak, tripontziak, gizon izan nahiko luketenak, gizonak direla uste dutenak, aktoresa porno izatea amesten dutenak, gizonak bost pito axola zaizkienak baina beren adiskideez arduratzen direnak, ipurtandiak, ile latz eta beltz-beltzak izanik ere depilatu nahi ez dutenak, emakume basatiak, zaratatsuak, pasaeran dena apurtzen dutenak, lurrindegiak gustatzen ez zaizkienak, ezpainak gorriegi daramatzatenak, ezin direnak, nahiz eta irrika bizian egon, motxinbero pinpirinak bezala jantzi gorputz-okerrak direlako, kalean gizonen moduan jantzi eta bizarra eraman nahi dutenak, den-dena erakutsi gogo dutenak, lotsakorrak direnak konplexuz beterik daudelako, ezetz esaten ez dakitenak, otzandu daitezen giltzapetzen dituztenak, beldurra ematen dutenak, pena ematen dutenak, gogorik ematen ez dutenak, larruazala maskaldua dutenak, eta aurpegia zimurrez beteta, lifting bat egitea dutenak amets, edo liposukzio bat, edo sudurra haustea, hura aldatzeko aitzakia izateko, baina halakoetarako dirurik ez daukatenak, ajatuak daudenak, nork babestuko ez dutenak, beren burua baino ez, zaintzen ez dakitenak, seme-alabak fitsik axola ez zaizkienak, gogoko dutenak tabernetan edatea lurrera ziplo erori arte, itxurak gordetzen ez dakitenak; eta, era berean eta bidenabar, babesle izan nahi ez duten gizonentzat ere idazten dut, besteak babestu nahi bai baina nola moldatu ez dakitenentzat, borrokan ez dakitenentzat, negarretan aise hasten direnentzat, goranahiak, lehiakorrak, zakil-handiak edo oldarkorrak ez direnentzat, beldurtiak, lotsatiak edo ahulak direnentzat, lanera joan baino nahiago luketenentzat etxeaz arduratu, samurrak direnentzat, burusoilak edo gustagarriak izateko txiroegiak direnentzat, ipurtzulotik hartzeko gogoa dutenentzat, inork aintzat har ditzan nahi ez dutenentzat, gauez bakarrik daudela beldurtzen direnentzat.

Zeren emakume zuri, seduktore baina puta ez den hori, ondo ezkondua baina inoren itzalean bizi ez dena, lan egiten duena baina arrakasta handirik gabe bere gizonaren gainetik ez gailentzeko, mehea dena baina elikadurarekin neurotikoa izan gabe, gazte dirudiena beti baina kirurgia estetikoak desitxuratua ez dagoena, ama arraitsua baina ez osorik emana fardeletara eta umeen etxeko lanetara, etxeko andre fina baina ez ohiko neskamea, ikasia baina ez gizonak bezainbeste; emakume zuri zoriontsu hori, muturraren aurrean etengabe erakusten digutena haren antza izaten ahalegindu gaitezen, ba, edozein huskeriarengatik aztoratzen dela iruditzeaz gain, kontua da ez dudala sekula ezagutu, inon ere. Are sinetsita nago ez dela existitzen.



 

 

Izan ere, emakumeak gizonen literaturan baino existituko ez balira, batek pentsatuko luke pertsona txit garrantzitsuak izan zirela, gisa askotakoak, heroikoak eta zakurrak, eskuzabalak eta zekenak, guztizko ederrak eta ezin zatarragoak, gizonak beste eta, zenbaiten iritziz, are gehiago ere. Horiek, baina, literaturako emakumeak dira. Errealitatean, Trevelyan irakasleak azpimarratzen duenez, giltzapetu, jipoitu eta arrastaka erabiltzen zituzten.

Virginia WOOLF, Gela bat norberarena, 1929


POPATIK EMANGO NIK ZURI EDO ZUK NIRI?

Aspaldi honetan, Frantzian, errietan ari zaizkigu jo eta ke 70eko hamarkada dela-eta. Okerreko bidea hartu dugula, ea zertan ari garen iraultza sexuala gora eta behera, ea uste dugun gizonak garela-edo, eta gure pitokerien erruz auskalo non gelditu dela garai bateko gizontasun on hura, aitatxorena eta aitonarena, haiek bai gizonak, bazekiten gerran hiltzen, eta etxea aginpide zintzoz gobernatzen. Eta legea alde, gainera. Errieta egiten digute, gizonak beldurrez daudelako. Errua geurea balitz bezala. Erabat harrigarria da edo, behintzat, modernoa, menderatzailea zinkurinka aritzea, menderatua ez delako behar bezain etorkorra… Gizon zuria emakumeei ari al zaie benetan, edo ez ote da ari nolabait esaten erabat harrituta dagoela ikusirik zelako itxura hartzen ari diren, oro har, bere afera guztiak? Dena dela, ezin ulertuzkoa da zenbat errieta egiten diguten, nola ohartarazten diguten txintxo portatu gaitezen eta nola kontrolatzen gaituzten. Aurrena, biktimarena egiten dugula gehiegi; hurrena, ez dugula behar bezala larrua jotzen, sobera urdangak garela edo maitetsuegiak eta samurregiak, zernahi gertatzen dela ere ez omen dugu ezer entenditu, pornozaleegiak gara edo ez behar bezain sentsualak… Garbi dago: iraultza sexuala kaikuei lili bat ematea bezalakoa izan zen. Egiten duguna egiten dugula ere, beti dago baten bat kaka zaharra dela esaten saiatuko dena. Kasik, hobe zen lehenago. Benetan?

69an jaiotakoa naiz. Eskola mistora joan nintzen. Lehen mailatik jakin nuen neskak mutilak bezain buruargiak zirela ikasketetarako. Gona motzak eraman nituen familiako inor sekula santan arduratu gabe auzokoen artean nuen ospeaz. 14 urterekin hartu nuen pilula, inongo zailtasunik gabe. Larrutan egin nuen aukera izan nuen guztietan, ikaragarri gustatu zitzaidan garai hartan eta, hogei urte eta gero, zera besterik ez zait bururatzen hartaz gogoratzen naizenean: «hainbat hobe niretzat». 17 urterekin joan nintzen etxetik eta bakarrik bizitzeko eskubidea izan nuen, inork ezin izan zidalarik ezer ere esan. Beti jakin dut lan egingo nuela, ez nintzela beharturik egongo gizon baten konpainia jasatera alokairua ordain ziezadan. Bankuko kontu bat ireki nuen nire izenean, ohartu ere gabe nirea zela aitaren edo senarraren baimenik gabe hala egin zezakeen lehen belaunaldia. Berandu samar hasi nintzen masturbatzen, baina ordurako hitza ezagutzen nuen, gaiari buruzko liburu aski garbiak irakurriak nituelako: ez nintzen gizarte-munstro bat, neure buruari egiten niolako zirri; dena dela, neuri baizik ez zegokidan zertan nenbilen neure potto-ttarekin. Ehunka morroirekin oheratu naiz, haurdun gelditu gabe inoiz, eta, dena dela, banekien nora jo abortatzera, inoren baimenik gabe, neure burua arriskuan jarri gabe. Puta izan naiz, hirian barna ibili naiz takoi luzeen gainean eta paparra zabal-zabalik eramanez, inori kontu eman gabe; sakelaratu dut, eta xahutu, irabazitako zentimo oro. Auto-stop egin nuen, bortxatu egin ninduten; auto-stop egin nuen berriz. Nire lehen eleberria idatzi nuen, eta nire izenarekin sinatu, istant bakar batez ere susmatu gabe liburua argitaratu bezain laster etorriko zitzaizkidanik neska batek zeharkatu ezineko muga guztien zerrenda irakurtzera. Nire adineko emakumeak lehenak dira sexurik gabeko bizitza bat eraman dezaketenak komentuaren laukitxoa hautatu gabe. Beharturiko ezkontza harrigarria bilakatu da. Ezkontzako betebeharra ez da ja agerikoa. Urtetan, feminismotik milaka kilometrora egon nintzen, ez elkartasun edo kontzientzia faltagatik, baizik eta, luzaroan, nire sexukoa izateak ez zidalako gauza handirik galarazi. Gizonezkoen bizimodua izan nahi nuenez, gizonezkoen bizimodua izan nuen. Zeren egia da iraultza feminista gertatu dela. Hobe genuke ez errepikatu lehenago zoriontsuagoak ginela. Zerumugak handitu zaizkigu, eskualde ezinago zabalak, halako eran non badirudien beti izan ditugula geureak.

